
Om denne boka

James Adams er tolv år, og livet hans er rett og slett skitt. Mora døyr, James blir skild frå halvsystera si og kjem på barneheim. Han får raskt tvilsame venner, hamnar i slåstkampar og blir arrestert for tjuveri. Men så oppdagar CHERUB-organisasjonen at James har mange skjulte talent, og han byrjar eit nytt liv som hemmeleg agent.

I denne første boka i serien følgjer vi rekrutteringa av James til CHERUB og den knallharde opptaksprøva: 100 dagar med smertefull grunntrening. Han får også sitt første oppdrag, og spørsmålet er: Kor store sjansar tør han å ta? I verste fall kan det bli med livet som innsats.

Møt også veslesystera Lauren, Kyle, Kerry og resten av CHERUB-ane!

Rekrutten er bok 1 i den populære CHERUB-serien.

Les også:

Kokainkongen, Flukta, Drapet, Heilag galskap, Mennesket og dyret, Slått ut, Gjengkrigen, Søvngjengaren og Generalen.

 

Omsett av Øystein Rosse


Robert Muchamore

REKRUTTEN

Frå engelsk ved Øystein Rosse

KVA ER CHERUB?

Under andre verdskrigen starta franske sivilpersonar ei motstandsrørsle som skulle kjempe mot dei tyske styrkane som hadde okkupert landet deira. Mange av dei mest nyttige agentane var barn og tenåringar. Nokre jobba som speidarar og sendebod. Andre blei vener med tyske soldatar som lengta heim, og fekk tak i informasjon som gjorde motstandsrørsla i stand til å sabotere tyske militære operasjonar.

Ein britisk spion som heitte Charles Henderson, arbeidde saman med desse franske barna i nesten tre år. Då han kom heim til England, brukte han det han hadde lært i Frankrike, til å lære opp tjue britiske gutar til å bli hemmelege agentar. Kodenamnet til gruppa var CHERUB.

Henderson døydde i 1946, men organisasjonen han grunnla, har vakse. CHERUB har no over to hundre og femti agentar, alle sytten år eller yngre. Sjølv om det har blitt gjort mange tekniske framsteg i etterretningsverksemda sidan CHERUB blei oppretta, er grunnen til at gruppa eksisterer, den same: Vaksne trur aldri at barn spionerer på dei.


1 KJEMI

James Choke hata kjemi. Det skulle ha vore reagensrøyr, gassbrennarar og gneistar som flaug i alle retningar, slik han hadde sett det for seg då han gjekk i småskulen. Det han fekk, var ein time der han måtte sitje på ein krakk og sjå frøken Voolt skrive på ei tavle. Og dei måtte skrive ned alt, sjølv om kopimaskina var funnen opp for førti år sidan.

Det var nest siste time, og ute regna det og begynte å bli mørkt. James var søvnig, for det var varmt i kjemirommet, og han hadde vore seint oppe kvelden før og spelt Grand Theft Auto.

Samantha Jennings sat ved sida av han. Lærarane syntest Samantha var fantastisk: melde seg alltid frivillig til ting, rein og fin uniform, lakkerte negler. Ho teikna alle diagramma sine med pennar i tre forskjellige fargar og sette bind på bøkene sine så dei skulle sjå ekstra fine ut. Men når lærarane såg ein annan veg, var Samantha ei skikkeleg hurpe. James hata henne. Ho erta han alltid for at mor hans var tjukk:

«Mora til James er så tjukk at dei må smørje badekaret så ho ikkje skal bli sitjande fast i det.»

Kompisane til Samantha lo, som vanleg.

Mor til James var diger. Ho måtte bestille kleda sine frå ein katalog for tjukke folk. Det var eit mareritt å bli sett saman med henne. Folk peikte og stirte. Småbarn herma etter måten ho gjekk på. James var veldig glad i mor si, men han prøvde å finne på unnskyldningar når ho ville ha han med ein stad.

«Eg var ute og jogga ei mil i går,» sa Samantha. «To rundar rundt mor til James.»

James såg opp frå skriveboka.

«Å, så morosamt, Samantha. Endå morosamare enn dei tre første gongene du sa det.»

James var ein av dei sterkaste elevane i sjuande. Viss ein gut sa noko stygt om mor hans, fekk han seg ein på trynet. Men kva skulle ein gjere når det var ei jente? Neste time skulle han sitje så langt unna Samantha han kunne.

«Mor di er så tjukk …»

James orka ikkje meir. Han spratt opp. Stolen velta bakover.

«Kva er det med deg, Samantha?» ropte James.

Det blei stille i kjemirommet. Alle vende blikket mot det som skjedde.

«Kva er i vegen, James?» flirte Samantha. «Toler du ikkje spøk?»

«Set opp stolen din og hald fram med arbeidet, Choke!» ropte frøken Voolt.

«Seier du eitt ord til, Samantha, så skal eg …»

James hadde aldri vore god til å kome med skarpe replikkar.

«Så skal eg faen meg …»

Samantha kniste. «Kva er det du skal, James? Gå heim og få trøyst av store, feite mamma?»

James hadde lyst til å tørke det teite fliret av fjeset til Samantha. Han reiv henne ned frå stolen og køyrde henne inn i veggen. Så snudde han henne rundt så ho var vend mot han. Det rann blod nedover ansiktet til Samantha. Ho hadde eit langt kutt på kinnet etter ein spikar som stakk ut av veggen.

James rygga skremd. Samantha la hendene over blodet og begynte å hylskrike.

«No er du verkeleg ille ute, James Choke!» ropte frøken Voolt.

Alle i klassen til James laga ein eller annan lyd. James kunne ikkje forsvare det han hadde gjort. Ingen ville tru på at det var eit uhell. Han la på sprang mot døra.

Frøken Voolt greip tak i bleseren til James.

«Og kvar har så du tenkt deg?»

«Kom deg vekk,» ropte James.

Han dytta til frøken Voolt, som mista balansen og ramla bakover. Armar og bein veiva hjelpelaust i lufta som ei bille som var snudd opp ned.

Han smelte att døra til klasserommet og sprang bortover gangen. Skuleporten var låst, men han kom seg over bommen på parkeringsplassen til lærarane.

• • •

James styrta av stad, vekk frå skulen, mens han mumla for seg sjølv. Han blei mindre sint og meir redd etter som det gjekk opp for han at han aldri hadde vore i verre vanskar i heile sitt liv.

Om nokre veker fylte han tolv. Han begynte å lure på om han kom til å leve så lenge. Mor hans kom til å drepe han. Han kom heilt sikkert til å bli utestengd frå skulen ei tid. Truleg var det ille nok til å bli utvist.

Då James kom til den vesle leikeplassen like ved blokka der han budde, var han kvalm. Han såg på klokka. Viss han gjekk heim så tidleg, ville mor hans skjøne at noko var gale. Han hadde ikkje pengar til ein kopp te på fish and chips-kafeen. Det einaste han kunne gjere, var å gå inn på leikeplassen og søkje ly for duskregnet i betongtunnelen.

Tunnelen verka mindre enn James hugsa han. Overalt var det spraya graffiti, og det lukta som om ein hund hadde pissa der inne. Men det brydde ikkje James seg om. Han følte at han fortente å vere på ein kald stad som lukta hund. Han gneid hendene for å få varmen i dei, og hugsa då han var liten.

Mor hans var på langt nær så tjukk den gongen. Ansiktet hennar pla dukke opp i enden av tunnelen med eit tåpeleg flir. Og så sa ho med djup stemme: No kjem eg og et deg, James. Det var kult, for det var eit heilt rått ekko i tunnelen når ein sat der inne. James testa ekkoet.

«Eg er ein idiot.»

Ekkoet var einig. Han drog på seg hetta på jakka og drog glidelåsen heilt opp så hetta dekte halve ansiktet.

• • •

Etter å ha stura ein halvtime visste James at han hadde valet mellom to ting: anten å bli i tunnelen resten av livet eller å gå heim og bli drepen.

James kom inn i gangen i leilegheita og sjekka mobilen på bordet under knaggrekkja:

Det verka som om skulen hadde gjort svært iherdige forsøk på å få tak i mor hans, men ho hadde ikkje teke telefonen. James takka gudane, men lurte på kvifor ho ikkje hadde teke han. Så la han merke til at jakka til Ron hang der.

Onkel Ron hadde dukka opp då James var berre småungen. Det var som å ha ein støyande, illeluktande tupé i leilegheita. Ron røykte og drakk og gjekk berre ut for å gå på puben. Ein gong fekk han ein jobb, men den hadde han berre i fjorten dagar.

James hadde alltid synst at Ron var ein tulling, og mor hans hadde til slutt sagt seg einig og kasta han ut. Men ikkje før ho hadde gifta seg med han og fødd dotter hans. Og enno var mora litt svak for Ron. Dei hadde aldri skilt seg. Med nokre vekers mellomrom dukka Ron opp, visstnok for å besøkje dotter si, Lauren. Men han kom som regel når Lauren var på skulen og han mangla pengar.

James gjekk inn i stua. Mor hans, Gwen, låg rett ut på sofaen. Ho hadde føtene på ein krakk, og det venstre beinet var bandasjert. Ron sat i ein lenestol, med føtene på bordet og tær stikkande ut av sokkane. Begge var fulle.

«Du skal ikkje drikke når du tek dei pillene, mamma,» sa James. Han var så irritert at han gløymde problema sine.

Ron retta seg opp og tok eit drag av sigaretten.

«Hei, Jamie-guten, pappa er heime,» sa Ron med eit flir.

James og Ron glodde på kvarandre.

«Du er ikkje far min, Ron,» sa James.

«Nei,» svarte Ron. «Far din stakk den dagen han såg det stygge trynet ditt.»

James hadde ikkje lyst til å seie noko om skulen mens Ron høyrde på, men brann etter å få fortelje sanninga.

«Det skjedde noko på skulen i dag, mamma. Det var eit uhell.»

«Har du tissa i buksa att, kanskje?» kniste Ron.

James nekta å la seg tirre.

«Høyr no her, venen min,» snøvla Gwen. «Same kva du har rota deg opp i denne gongen, så snakkar vi om det seinare. Gå og hent syster di på skulen. Eg har teke meg nokre drinkar for mykje, så det er ikkje verdt at eg køyrer.»

«Sorry, mamma, men det er skikkeleg alvorleg. Eg må fortelje deg …»

«Berre hent syster di, James,» sa mor hans strengt. «Det dunkar i hovudet mitt.»

«Lauren er stor nok til å gå heim frå skulen åleine,» sa James.

«Det er ho ikkje,» avbraut Ron. «Gjer som du får beskjed om. Han skulle hatt seg ein tupp i ræva av støvlane mine, spør du meg.»

«Kor mykje pengar vil han ha denne gongen?» spurde James spydig.

Gwen vifta med handa framfor ansiktet. Ho var lei av dei begge to.

«Kan ikkje de to vere to minutt i same rom utan å krangle? Gå og hent pungen min, James, og kjøp noko til ettermiddagsmaten på heimvegen. Eg lagar ikkje mat i kveld.»

«Men …»

«Kom deg ut, James, før eg blir forbanna.»

James gledde seg til han var gammal nok til å knuse onkel Ron. Mor hans var OK når ikkje Ron var der.

James fann pungen til mora på kjøkkenet. Ein tiar var nok til ein middag til han sjølv, men han tok to tjuepundsetlar. Ron kom til å stele alt ho hadde i pungen, før han drog, så James ville ikkje få skulda. Det føltest bra å stappe førti pund i bukselomma. Gwen lét aldri pengar liggje strøydde rundt omkring utan å rekne med at James eller Ron ville stele dei. Dei store pengane hadde ho i ein seif i andre etasje.


2 SYSTER

Nokre barn var fornøgde med å ha berre ein spelkonsoll. James Choke hadde alt som var av konsollar, spel og tilbehøyr. Han hadde PC, MP3-spelar, Nokia-mobil, widescreen-TV og DVD-opptakar på rommet sitt. Han tok ikkje skikkeleg vare på noko av det. Viss noko gjekk sund, fekk han nytt. Han hadde åtte par Nike-joggesko. Eit topp skateboard. Konkurransesykkel til 600 pund. Når det var rotete på rommet hans, såg det ut som om ei bombe hadde slått ned i eit stormagasin.

James hadde alt dette fordi Gwen Choke var ein tjuv. Ho dreiv eit butikktjuveri-imperium frå lenestolen sin mens ho såg på såpeseriar og stappa i seg sjokolade og pizza. Ho stal ikkje sjølv. Gwen tok imot bestillingar og gav dei vidare til tjuvane som jobba for henne. Ho skjulte spora sine, var aldri i nærleiken av tjuvegods sjølv og bytte mobil annankvar dag, så politiet ikkje skulle kunne spore samtalane hennar.

• • •

Det var første gongen James var tilbake på småskulen sidan siste dagen som elev før sommarferien. Nokre mammaer stod ved porten og skravla.

«Kvar er mor di, James?» var det ei som spurde.

«Heilt i ørska,» sa James surt.

Han hadde ikkje tenkt å beskytte henne etter at ho hadde sparka han ut av leilegheita. Han såg dei andre mødrene veksle blikk.

«Eg vil ha Medal Of Honour til Playstation,» sa ei av dei. «Kan ho skaffe det?»

James drog på skuldrene. «Klart det, halv pris, kontant.»

«Hugsar du det, James?»

«Nei. Gi meg ein lapp med namn og telefonnummer på, så skal eg gi det til henne.»

Mødreflokken begynte å skrible ned forskjellige ting. Joggesko, smykke, radiostyrte bilar. James putta lappane i lomma på skulebleseren.

«Eg må ha det på tysdag,» sa ei av dei.

James var ikkje i humør til å diskutere.

«Viss de vil seie mor mi noko, så skriv det ned. Eg kjem ikkje til å hugse det.»

Så begynte alle barna å strøyme ut. Ni år gamle Lauren var den siste i klassen sin som kom ut. Ho hadde hendene i lommene på den korte jakka og søle på olabuksa etter å ha sparka fotball med gutane i storefri. Lauren hadde lyst hår, akkurat som James, men ho bad stadig mor si om å få farge det svart.

Lauren var på ein annan planet enn dei fleste jentene på hennar alder. Ho hadde ikkje ein einaste kjole eller eit einaste skjørt. Ho putta Barbie-dokkene sine i mikrobølgjeomnen då ho var fem, og hadde ikkje rørt ei sidan. Gwen Choke sa at viss det var to måtar å gjere ein ting på, så ville Lauren alltid velje den tredje.

«Eg hatar den gamle røya,» sa Lauren då ho kom bort til James.

«Kven?» spurde James.

«Fru Reed. Ho gav oss reknestykke. Eg gjorde dei på eit par minutt, og så tvinga ho meg til å sitje stille heile resten av timen og vente på at alle dummingane skulle bli ferdige. Eg fekk ikkje eingong gå til garderoben og hente boka mi.»

James hugsa at fru Reed hadde gjort akkurat det same då ho var hans lærar tre år tidlegare. Det var som å få straff for å vere flink.

«Kvifor er du her, forresten?» spurde Lauren.

«Mamma er full.»

«Ho skal jo ikkje drikke før etter operasjonen.»

«Som om eg ikkje veit det,» sa James. «Men kva kan eg gjere med det?»

«Korleis har det seg at du kom så tidleg heim at du kunne hente meg?»

«Kom i slåstkamp. Dei sende meg heim.»

Lauren rista på hovudet, men kunne ikkje la vere å smile.

«Endå ein slåstkamp. Den er den tredje denne terminen, ikkje sant?»

James hadde ikkje lyst til å snakke om det.

«Kva vil du ha først?» spurde han. «Den gode eller den dårlege nyheita?»

Lauren drog på skuldrene. «Berre fortel meg alt.»

«Far din er heime. Den gode nyheita er at mamma gav oss pengar til å gå på gatekjøkkenet. Han er nok borte når vi kjem heim.»

• • •

På gatekjøkkenet kjøpte James ein dobbel cheeseburgar-meny. Lauren ville berre ha laukringar og ein cola. Ho var ikkje svolten, så ho tok nokre handfuller med små mjølke- og sukkerpakker og grisa til bordet mens James åt. Ho helte ut sukker, dynka det i mjølk, og så reiv ho innpakningspapiret i småbitar og rørte alt saman.

«Kvifor gjer du det?» spurde James.

«Faktisk,» sa Lauren syrleg, «så er heile framtida til den vestlege sivilisasjonen avhengig av at eg lagar eit smilefjes med denne ketsjupen.»

«Du er klar over at ein eller annan stakkar må gjere reint etter deg?» sa James.

«Det er ikkje mitt problem,» sa Lauren med eit skuldertrekk.

James jafsa i seg den siste munnfullen cheeseburgar og kjende at han framleis var skrubbsvolten. Lauren hadde knapt nok rørt laukringane sine.

«Har du tenkt å ete dei?» spurde James.

«Berre ta dei viss du vil. Dei er iskalde.»

«Dette er alt vi får til middag. Det er best du et noko.»

«Eg er ikkje svolten,» sa Lauren. «Eg lagar toastsandwichar seinare.»

James elska toast-sandwichane til Lauren. Dei var heilt utrulege: Ho tok sjokoladepålegg, honning, melis, lys sirup og sjokoladebitar. Same kva for søtsaker ho brukte, så la ho tjukt på. Brødet var sprøtt, og den varme smørja i midten var cirka tre centimeter tjukk. Det var uråd å ete det utan å brenne seg på fingrane.

«Då er det best du gjer reint etter deg,» sa James. «Mamma klikka heilt sist du laga det.»

• • •

Då James svinga inn i gata si, var det nesten mørkt. To gutar kom fram frå ein hekk. Den eine greip tak i James, dunka han inn mot ein murvegg og bende den eine armen hans hardt bak på ryggen.

«Hei, James,» sa han med munnen heilt inntil øyret til James. «Vi har venta på deg.»

Den andre guten greip Lauren og la handa over munnen hennar så ho ikkje skulle skrike.

James’ tillit til eigen intelligens nådde eit absolutt lågmål. Mens han hadde bekymra seg for problema han ville få med mora, skulen og kanskje til og med politiet, hadde han gløymt ein ting: Samantha Jennings hadde ein seksten år gammal bror.

Greg Jennings var med i ein gjeng med galningar. Dei var kongar i strøket der James budde: ramponerte bilar, rana folk, kom i slåstkampar. Møtte du dei, såg du ned på skoa dine, kryssa fingrane og var glad om du fekk ein fik i ansiktet og blei fråteken pengane dine. Ein god måte å hisse opp gjengen på var å banke opp ei av småsystrene deira.

Greg Jennings skrubba ansiktet til James bortover mursteinane.

«Det er din tur no, James.»

Han sleppte armen til James. James kjende blod sildre nedover nasen og kinnet. Det var ingen vits i å kjempe: Greg kunne knekkje han som ein kvist.

«Redd?» spurde Greg. «Det bør du vere.»

James prøvde å seie noko, men stemma verka ikkje, og måten han skalv på, var nok svar godt nok.

«Har du pengar?» spurde Greg.

James fann fram det som var att av dei førti punda.

«Ikkje verst,» sa Greg.

«Ver så snill å ikkje gjere syster mi noko,» bad James.

«Mi syster har åtte sting i ansiktet,» sa Greg og drog ein kniv opp av lomma. «Heldigvis driv ikkje eg og skader småjenter, elles ville syster di ha enda opp med åtti.»

Greg skar over skuleslipset til James. Så skar han av skjorteknappane og kutta opp buksa.

«Dette er berre begynninga, James,» sa Greg. «Vi kjem til å sjå mykje til kvarandre.»

Ein knyttneve dundra inn i magen til James. Ron hadde slått James nokre gonger, men aldri så hardt. Greg og handlangaren hans gjekk sin veg. James sokk saman på bakken.

Lauren gjekk bort til James. Ho hadde ikkje mykje medfølelse med han.

«Så du var i tottane på Samantha Jennings?»

James såg opp på syster si. Han hadde det veldig vondt, og han skjemdest.

«Det var eit uhell at ho kutta seg. Eg ville berre skremme henne.»

Lauren begynte å gå sin veg.

«Hjelp meg opp, Lauren. Eg kan ikkje gå.»

«Kryp, då.»

Lauren gjekk endå nokre steg før ho skjønte at ho ikkje kunne gå frå bror sin, sjølv om han var ein idiot. James vakla heimover med armen om ryggen på Lauren. Ho måtte bruke alle krefter for å halde han oppe.


3 VERRE

James snubla inn i gangen med den eine handa på magen. Han kasta eit blikk på displayet på mobilen til mora:

Han slo av telefonen og stakk hovudet inn i stua. Lyset var av, men TV-en stod på. Mor hans sov i stolen sin, og Ron var ikkje å sjå.

«Han har gått,» sa James.

«Gudskjelov,» sa Lauren. «Han skal alltid kysse meg, og han har forferdeleg dårleg ande.»

Lauren skauv igjen inngangsdøra og tok ein handskriven lapp opp frå dørmatta.

«Det er frå skulen din.»

Lauren las høgt, og strevde med den stygge handskrifta:

«Kjære fru Choke, vil De vere venleg å kontakte anten kontoret på skulen eller meg sjølv så fort som råd på eit av nummera under. Det gj … gj eit eller anna?»

«Gjeld,» tippa James.

«Det gjeld James’ oppførsel på skulen i dag,» heldt Lauren fram. «Michael Rook, inspektør.»

Lauren følgde etter James inn på kjøkkenet. James tappa eit glas vatn og sokk ned ved bordet. Lauren sette seg overfor han og sparka av seg joggeskoa.

«Mamma kjem heilt sikkert til å myrde deg,» flirte Lauren. Ho gledde seg til å sjå James lide.

«Kan du ikkje halde kjeft? Eg prøver å ikkje tenkje på det.»

• • •

James låste seg inne på badet. Han blei forskrekka over det spegelen viste han. Den venstre sida av ansiktet og tuppane på det lyse, kortklipte håret var blodraude. Han tømde lommene sine og putta dei øydelagde kleda i ein søppelpose. Han skulle gøyme dei under den andre søpla seinare, så mor hans ikkje fann dei.

Etter å ha hamna i dette uføret begynte James å stille spørsmål ved seg sjølv. Han visste at han ikkje var nokon særleg bra person. Han hamna alltid i slåstkamp. Han var flink, men jobba aldri med noko, så han fekk dårlege karakterar. James hugsa alle gongene lærarane hans hadde sagt at han skusla bort evnene sine, og at det kom til å gå dårleg med han. Han hadde sete med hjernen slått av i eit utal skuletimar. No begynte han å tenkje at dei truleg hadde rett, og det fekk han til å hate dei endå meir.

James skrudde av korken på ein tube sårsalve, men skjønte at det ikkje var nokon vits i å ha på den før han hadde vaska av blodet. Den varme dusjen gjorde godt for ansiktet og magen mens ein raud dam kvervla rundt føtene hans.

James var ikkje sikker på om Gud fanst, men han kunne ikkje forstå korleis alt berre hadde oppstått utan at noko hadde skapt det. Skulle han nokon gong ha grunn til å be, måtte det vere no. Han lurte litt på om det var rett å be når du stod naken i dusjen, men tenkte helvete heller og falda dei våte hendene.

«Hei, Gud … Eg oppfører meg ikkje alltid så bra. I grunnen aldri. Berre hjelp meg å vere grei og sånn. Hjelp meg til å bli eit betre menneske. Takk … Amen. Og ver så snill å ikkje la Greg Jennings drepe meg.»

James såg brydd på hendene sine. Han var ikkje heilt overtydd om bøna si makt.

• • •

Etter dusjen tok James på seg yndlingskleda sine: ei Arsenal-trøye og ei fillete Nike-joggebukse. Han hadde måtta gøyme ho for mor si. Ho kasta alt som ikkje såg ut som det var rappa frå ein butikk veka før. Ho hadde aldri forstått at det kunne vere kulare om nokre av kleda ein hadde, såg litt shabby ut.

Etter å ha drukke litt mjølk, ete to av sandwichane til Lauren og spelt ein time GT4 med dyna over seg følte James seg litt betre. Men magen skreik viss han gjorde brå bevegelsar, og han gledde seg ikkje akkurat til å fortelje mor si kva han hadde gjort, når ho vakna. Ikkje for det at det såg ut som om ho skulle vakne med det første. Ho måtte ha drukke frykteleg mykje.

James krasja bilen sin i autovernet, og seks bilar suste forbi så han kom på siste plass. Han slengde joypaden frå seg. Han klarte aldri den svingen. Dei datastyrte bilane fór rundt som om dei gjekk på skjener, som om spelet ville gni det inn. Det var kjedeleg å spele åleine, men det var ingen vits i å spørje Lauren. Ho kunne ikkje fordra dataspel. Dei einaste ho ville, var å spele fotball eller teikne.

James greip mobilen sin og ringde venen Sam. Sam budde i same blokka og gjekk i klassen til James.

«Hallo, Smith. Det er James Choke. Er Sam heime?»

Sam tok telefonen på rommet sitt. Han høyrdest oppglødd ut.

«Hallo, din tulling,» sa Sam og lo. «No er du skikkeleg ille ute.»

Det var ikkje akkurat slik James hadde vilja at samtalen skulle begynne.

«Kva skjedde etter at eg stakk?»

«Det var heilt sjukt, altså. Blodet berre fossa frå ansiktet til Samantha, nedover armane og overalt. Ho blei henta av ein ambulanse. Frøken Voolt fekk vondt i ryggen. Ho gret og skreik: No er begeret fullt. Eg ber om å bli førtidspensjonert. Både inspektøren og rektor kom. Rektor såg Miles le og gav han tre dagar utestenging.»

James trudde nesten ikkje sine eigne øyre. «Tre dagar utestenging for å le?»

«Han var rasande. Du er berre så utvist, James.»

«Ikkje kødd, då.»

«Eg køddar ikkje. Du kom deg ikkje gjennom det første halvåret eingong. Det må vere rekord i hurtigutvising. Har mor di gitt deg inn?»

«Ho veit ikkje om det enno. Ho søv.»

Sam begynte å le igjen. «Søv! Trur du ikkje at ho kunne ha lyst til å bli vekt, så du kan få fortalt henne at du er blitt utvist?»

«Det er sikkert det same for henne,» laug James i eit forsøk på å høyrast roleg og fatta ut. «Har du lyst til å kome bort og spele Playstation?»

Sam blei meir alvorleg i stemma: «Nei, du, eg har nok lekser eg må gjere.»

James lo. «Du gjer jo aldri lekser.»

«Eg har begynt med det. Foreldra mine pressar meg. Bursdagsgåvene heng i ein tynn tråd.»

James visste at Sam laug, men skjønte ikkje kvifor. Vanlegvis spurde Sam berre mor si om lov, og ho sa alltid ja.

«Kva? Kvifor er du slik? Kva har eg gjort deg?»

«Ingen ting, James, men …»

«Men kva då, Sam?»

«Er det ikkje opp i dagen?»

«Nei.»

«Du er kompisen min, James, men vi kan ikkje bli sette saman før dette har lagt seg.»

«Kvifor i helvete kan vi ikkje det?»

«Fordi Greg Jennings kjem til å mose deg, og viss eg blir sett saman med deg, betyr det slutten for meg òg.»

«Du kunne jo hjelpe meg mot han,» sa James.

Dette var visst det vittigaste Sam hadde høyrt.

«Vesle eg er ikkje til mykje hjelp mot dei typane der. Eg liker deg veldig godt, James. Du er ein god ven. Men akkurat no er det å vere ven med deg reine sjølvmordsforsøket.»

«Takk for hjelpa, Sam.»

«Du skulle ha slått på hjernen før du bestemte deg for å spidde veslesystera til den verste bølla på skulen på ein rusten spikar.»

«Det var jo ikkje meininga å skade henne. Det var eit uhell.»

«Ring meg tilbake når du har fått Greg Jennings til å tru på det.»

«Eg fattar ikkje at du kan gjere dette mot meg, Sam.»

«Du ville gjort det same viss du var meg. Og det veit du.»

«Så eg er liksom spedalsk no.»

«Eg veit det er tøft, James. Sorry.»

«Ja då.»

«Vi kan jo snakke i telefonen. Eg liker deg framleis.»

«Takk, Sam.»

«Eg må leggje på no. Ha det, James. Eg er verkeleg lei for det.»

«Kos deg med leksene.»

James avslutta samtalen og lurte på om han skulle be igjen.

• • •

James såg på søppel-TV til han sovna. Han drøymde at Greg Jennings stod på magen hans, og bråvakna.

Han måtte frykteleg pisse. Smerta i magen var femti gonger verre enn før. Den første dropen som trefte doen, var raud. James kvakk. Lyseraud. Han pissa blod. Då han var ferdig, gav smerta seg meir eller mindre, men han var skremd. Han måtte fortelje det til mor si.

TV-en i stua stod framleis høgt på. James slo han av.

«Mamma,» sa James.

Han følte seg så rar. Mora var altfor stille. Han rørte ved handa hennar. Kald. Han heldt handa si framfor ansiktet hennar. Ho pusta ikkje. Ingen puls. Ingen ting.

• • •

James sat med armane om Lauren bak i ambulansen. Liket av mora låg ein halvmeter frå dei med eit teppe over. Hendene til Lauren klamra seg til James’ rygg. James var redd, men han prøvde å ikkje vise det, så ikkje Lauren skulle bli verre.

Då ambulansen kom til legevakta, såg James mora bli trilla bort på ei trilleseng. Han skjønte at dette ville bli det siste minnet han hadde av henne: eit bulande teppe opplyst av blenkjande blålys.

James måtte gå av ambulansen mens Lauren klamra seg til han. Ikkje tale om at ho ville sleppe taket. Ho hadde slutta å gråte og pusta og pesa som eit dyr.

Lauren gjekk som ein zombi. Sjåføren førte dei gjennom venterommet til eit lite rom. Der venta ein lege. Ho visste kva som hadde skjedd.

«Eg er dokter May. Og de må vere Lauren og James.»

James masserte skuldra til Lauren for å prøve å roe henne.

«Kan du sleppe taket i bror din, Lauren, så vi kan snakke saman?»

Det verka ikkje som om Lauren høyrde noko.

«Det er som om ho er død,» sa James.

«Ho er i sjokk. Eg blir nøydd til å gi henne noko for å roe henne, elles kjem ho til å svime av.»

Dokter May tok ei sprøyte frå ei tralle og drog opp ermet på T-skjorta til Lauren.

«Hald henne i ro.»

Så fort sprøytenåla gjekk inn, blei Lauren heilt slapp. James la henne ned på senga, mens dokter May lyfta opp beina til Lauren og la eit teppe over henne.

«Takk,» sa James.

«Du fortalde ambulansesjåføren at du hadde blod i urinen,» sa dokter May.

«Ja.»

«Var det noko som trefte deg i magen?»

«Nokon,» sa James. «Eg kom i slåstkamp. Er det farleg?»

«Då du blei slått, begynte du å blø i magen. Det er akkurat som eit sår på utsida. Det bør bli bra av seg sjølv, men kom tilbake viss det ikkje har gitt seg i morgon kveld.»

«Og kva skjer med oss no?» spurde James.

«Det kjem ein sosialarbeidar. Ho vil kontakte slektningane dykkar.»

«Eg har ingen slektningar. Bestemor døydde i fjor, og eg veit ikkje kven far min er.»

